
Á hesum stað tann 1. august í 
ár skrivaðu vit, at av teimum 
skuffaðu valevnunum eftir 
løgtingsvalið fóru kanska at 
vera nøkur tíðindafólk.

Hetta var eftir at Øssur 
Winthereig, tíðindamaður, á 
fólkafundi og í persónligum 
tíðindaskrivi boðaði frá, at 
hann fór at stilla upp fyri 
Tjóðveldi. Aðrir flokkar 
høvdu frammanundan boð­
að frá, at hetta og hatta tíð­
indafólkið var á teirra lista. 
Men Øssur Winthereig gjørdi 
hetta sjálvur.

Fimm tíðindafólk stillaðu 
upp hesaferð – umframt tey, 

sum longu frammanundan 
vóru í politisku skipani. Tey 
nýggju vóru Øssur Winth­
ereig og Ingolf S. Olsen 
fyri Tjóðveldi, Jústinus L. 
Eidesgaard fyri Sambands­
flokkin, Tróndur Djurhuus 
fyri Framsókn og Rigmor 
Dam fyri Javnaðarflokkin.

Sum tann einasta 
rakk Rigmor Dam inn um 
tinggátt. Hon var vald sum 
nummar fýra á Javnaðar­
listanum við 270 atkvøðum. 
Tróndur Djurhuus var eisini 
nummar fýra á sínum lista, 
men tað var ikki nóg mikið 
til ein tingsess. Hann fekk 

169 atkvøður. Ingolf S. Olsen 
var nummar 12 á Tjóðveldis­
listanum við 146 atkvøðum. 
Jústinus L. Eidesgaard var 
nummar 16 á Sambandslist­
anum við 90 atkvøðum, og 
Øssur Winthereig var numm­
ar 20 á Tjóðveldislistanum 
við 75 atkvøðum.

So hóast Høgni, John, 
Bjørt og kanska Sjúrður 
brúktu sjónvarpið sum lop­
fjøl, so riggar tað ikki altíð.

Løgtingsvalið leygardagin var á mang­
an hátt áhugavert. Eitt er, at løgmað­
ur og flokkurin hansara var stóri 
sigursharrin. Annað at Fólkaflokkur­
in við Jørgeni Niclasen á odda hevði 
eitt framúr val, sum kortini ikki var 
brenni á bálið at fáa Jørgen Niclasen 
frá sum formann.

Tjóðveldi var stóri taparin. Full­
veldisætlanin tykist endaliga jarð­
að, nú Tjóðveldi varð bumbað aftur 
um tíðina við Høgna Hoydal og full­
veldinum, sum byrjaði á valinum í 
1998.

Men eitt tað mest merkisverda 
úrslitið var hjá Javnaðarflokkinum. 
Eitt er, at flokkurin fekk tað ringasta 
valúrslitið í áttati ár � síðani annað 
valið hjá flokkinum í 1932, tá flokk­

urin fekk 10,5 prosent. Við undantaki 
av katastrofuvalinum í 1994, so hevur 
Javnaðarflokkurin ikki verið so illa 
fyri í 80 ár. 

Men tað er kanska ikki at lasta 
nýggju leiðslu floksins, sum hevur 
bjargað tí mesta av tí tapta innaftur, 
um hugt verður eftir veljarakanning­
unum síðani síðsta val.

Men nakað annað er, at Aksel V. 
Johnannesen fær sína sak fyri við 
nýggju manningini. Øll vita, at Ger­
hard Lognberg hevur ligið í støð­
ugum stríði við floksleiðsluna. Hen­
rik Old hevur beinleiðis arbeitt ímóti 
leiðsluni og flokkinum í valstríðnum, 
og Kristin Michelsen á Tvøroyri er 
ikki júst kendur fyri at vera serliga 
komprissøkjandi.

Javnaðarflokkurin hevur mist pro­
filar sum Hans Paula Strøm, Helenu 
Dam á Neystabø og John Johannessen, 
og hann hevur fingið menn, sum 
longu hava boðað frá, at teir ikki ætla 
at arbeiða í takt við flokkin. 

Og tað er als ikki álitisvekjandi, 
at tveir av tingmonunum beinleiðis 
stungu formannin í ryggin í útvarp­
inum í gjár. Henrik Old tosaði um kat­
astrofuna við fiskivinnupolitikkinum, 
og segði, at hann ikki var sloppin upp 
í part í valstríðnum, tí tað ikki passaði 
inn í systemið hjá leiðsluni.

Gerhard Lognberg segði eisini við 
útvarpið, at hann ikki var sloppin fram 
at, tí hann ikki aktaði leiðsluna. Hann 
segði, at hann varð hildin uttanfyri.

Kristin Michelsen hevur boðað 

frá, at hann fer fyrst og fremst á ting 
fyri atbeiða fyri Suðuroynna, og setti 
sum ófrávíkiliga treyt fyri at fara í 
samgongu, at Hvalbiartunnilin skuldi 

verða tann fyrsti og at sjúkrahúsið 
ikki skal undir felags leiðislu.

Alt hetta vísir ein flokk, sum ikki 
kann vera stjórnarberandi. Aksel Jo­
hannesen skal hava meira enn peda­
gogisk evni fyri at halda skil á slíkum 
vargum, og valla fer at bera til við 
nøkrum konstruktivum samstarvi – 
um tað so verður fyri tilfeingisgjaldi 
ella ímóti.

Fyrsta samdøgrið hjá nýggja Javn­
aðarflokkinum bendir tískil á split og 
ósemju, og við tí byggja tey valla land 
ella flokk.

Stungu formannin í ryggin 
longu fyrsta dagin

Tað var kortini ikki so 
smart hjá Boga Andreasen 
at skrifta flokk, sum hann 
sjálvur hevði roknað við.

Bogi Andreasen varð 
valdur í Tórshavnar Býráð 
fyri Tjóðveldi á seinasta bý­
ráðsvali við 488 persónligum 
atkvøðum.

Herfyri saðlaði hann 
um – meldaði seg úr Tjóð­
veldinum og úr samgong­
uni í Tórshavnar Býráð – og 
upp í Fólkaflokkin, sum 
hann heldur betur varðar 
um hansara hugsjónir um, 
hvussu vit skulu skipa sam­
felagið.

Men Bogi Andreasen 
mátti sanna, at tað er ikki 
so einfalt, at fyri tað um 
tú hevur fingið nógvar at­
kvøður til eitt kommunuval 
í Havn, so er tað ikki eins­
betýðandi við, at tú kanst 

flyta somu atkvøður yvir til 
eitt løgtingsval – og so slett 
ikki, um tú skiftir flokk.

Vert er eisini at leggja 
til merkis, at hann hann 
einans fekk 20 atkvøður í 
heimbýnum Klaksvík.

Bogi Andreasen endaði 
sum nummar 12 á Fólka­
flokslistanum við 167 at­
kvøðum. Tað vil siga, at 
hann fær ikki sæti á tingi. 
Verður Fólkaflokkurin part­
ur av nýggjari samgongu, so 
verða tveir sessir tøkir, um 
flokkurin velur síni lands­
stýrisfólk úr tingbólkini. 
Um so verður, so fáa Rod­
mundur Nielsen og Joen 
Magnus Rasmussen fast 
sæti á tingi, meðan boð 
verða eftir Boga Andreasen, 
sum fyrsti varamaður ikki 
fær møtt.

Stakkals Aksel

Rigmor vann – Øssur tapti
Hugleið­

ingar um 
kvotur  og 
fiskidagar
Thormund Johannesen
kjak á síðu 19

Nú 
kann tað 
vera nokk
Dagfinnur danbjørg
kjak á síðu 19

Rigmor Dam, 
270 atkvøður

Tróndur Djurhuus 
169 atkøður 

Ingolf S. Olsen, 
146 atkvøður

Jústinus Eides­
gaard, 90 atkvøður

Øssur Winthereig, 
75 atkvøður

Ætlar tú tær á ting, so mást 
tú hava meira upp á hjartað, 
enn at vera ein reality-stjørna 
úr Fólksins Rødd. Tjóð­

veldið hevði kosið sær Inga 
Sørensen, og Sjálvstýrisflokk­
urin Arnfríð Vestergaard 
Hentze, bónda, úr Sumba. Til­

samans fekk Fólksins Rødd 
34 atkvøður kring landið. 
Ingi Sørensen 22 og Arnfríð 
Vestergaard Hentze 12.

Bummtúrurin hjá Boga

Varaborgarstjórin í Havn gjørdi nógv fyri at verða valdur 
á ting fyri Fólkaflokkin. Men tað gekk ikki hesaferð...

34 atkvøður til Fólksins Rødd


